[bookmark: _GoBack]Байзақ аудандық Қоғамдық кеңесі отырысының
№3 хаттамасы

Сарыкемер ауылы                                                                                           25 қыркүйек 2023жыл
Аудан әкімдігінің мәжіліс залы                                                                      сағат 16.00-де

Шақырылғандар:Қоғамдық кеңестің мүшелері, аудан әкімінің орынбасары, аудан әкімдігінің бөлім, мекеме басшылары және ауыл, ауылдық округ әкімдері мен мамандары.

Қатысқан: Аудан әкімінің орынбасары Жақыпбеков Дулат Бекбосынұлы.

Төрағалық етуші: Қоғамдық кеңестің төрағасы  Ж.Құмғанбаев. 

Төраға Жұманғали Құмғанбаев аудандық Қоғамдық кеңеске сайланған 13 кеңес мүшесінен отырысқа 13-і қатысып отырғанын және бөлім, мекеме басшылары, ауыл, ауылдық округ әкімдері шақырылғанын айтты.
Кеңес отырысына аудан әкімінің орынбасары Жақыпбеков Дулат Бекбосынұлықатысып отырғанын атап өтіп, кеңес отырысын ашық деп жариялады. 

Күн тәртібінде:

1. Аудан әкімдігінің сәулет, қалақұрылысы және құрылыс бөлімінің 2022 жылғы және 2023 жылғы 6 айдағы функционалдық міндетін атқарудағы есебі туралы.

(Баяндамашы: Байзақ ауданы әкімдігі  сәулет, қалақұрылысы және құрылыс 
бөлімінің басшысы Ербол Қыдырәліұлы Садыров)

2. Қостөбе ауылдық округі әкімі аппаратының «2022 жылға функционалдық міндеттер бойынша атқарылған іс-шаралар» туралы.
(Баяндамашы: Қостөбе ауылдық округінің әкімі 
Нұрғали Серікбайұлы Қожабергенов)

3. Қызыл жұлдыз ауылдық округі бойынша «2022 жылға функционалдық міндеттер бойынша атқарылған іс-шаралар» туралы.

(Баяндамашы: Қызыл жұлдыз ауылдық округінің әкімі 
Дәуренбек Сейтқадырұлы Мадешов)

4. Әр түрлі мәселелер.

Күн тәртібіне байланысты басқа ұсыныс барма? Ұсыныс болмаса күн тәртібін бекітейік.
«Күн тәртібіндегі мәселелер бекітілсін» деген кеңес мүшелері дауыс берулеріңізді сұранамын. 
· Кім қарсы? – Жоқ.Кім қалыс? – Жоқ. 
          Күн тәртібіне шығарылған мәселелер бірауыздан бекітілді.

Құрметті кеңес мүшелері!
	Енді, отырыстың регламентін бекітіп алуымыз қажет. Баяндамашыға 15 минут, қосымша баяндамашыға 10 минут, шығып сөйлеушілерге 3-5 минут берілсін деген ұсыныс бар. 
Осы ұсынысты қолдайтындарыңыз дауыс берулеріңізді сұранамын.
· Кім қарсы? – Жоқ.Кім қалыс? – Жоқ. 
	 Отырыстың регламенті бірауыздан бекітілді.

Күн тәртібіндегі бірінші мәселе бойынша сөз аудан әкімдігі сәулет, қалақұрылысы және құрылыс бөлімінің басшысы Садыров Ербол Қыдырәліұлынаберілді.

- «Байзақ ауданы әкімдігінің сәулет, қала құрылысы және құрылыс бөлімі» коммуналдық мемлекеттік мекемесінің миссиясы: аудан елді мекендерінің аумағында сәулет, қала құрылысы және құрылыс саласындағы коммуналдық мемлекеттік саясатты іске асыру болып табылады,- деп бастады баяндамасын Ербол Садыров.
Байзақ ауданы тұрғындарының әлеуметтік және экономикалық жағдайын көтеру масқатында, 2020 жылы 5 көп қабатты 60 пәтерлі 10 тұрғын үйдің жобалық сметалық құжаттамасы әзірленді. 2021 жылы 4 тұрғын үйдің құрылысына аудандық бюджеттен 4 000,0 мың теңге бөлініп, республикалық бюджеттен қаржы бөлінбегендіктен тұрғын үйлердің құрылысы тоқтатылды. Алайда, 2023 жылы облыстық бюджеттен 4 тұрғын үйлердің (№1, 2, 3, 4) құрылысына 1 752 016,0 мың теңге бөлініп, «Бином» ЖШС-мен келісім шарт жасалынды. Қазіргі таңда, құрылыс жұмыстары қарқынды түрде жүргізілуде. 
Осы орайда, жоғарыда аталған Сарыкемер ауылындағы 5 қабатты 60 пәтерлі көп қабатты тұрғын үйлерге және т.б әлеуметтік нысандардың инженерлік коммуникациялық инфрақұрылымын (электр, газ, су, кәріз және т.б) дамыту мақсатында «D & K» ЖШС-мен 1 276 808,4 мың теңгеге келісім шарт жасалынды. Дегенмен, тұрғын алқапқа салынатын көп қабатты тұрғын үйлердің электр, газ, кәріз желілерінің қуаттылығы жоғарылауына байланысты, бүгінгі күнде жобалық сметалық құжаттамаға түзетулер енгізіліп, 04.07.2023 жылы сараптаманың оң қорытындысы алынды. Осыған орай, аталған нысанға облыстық бюджеттен қосымша 732 758,0мың теңге қаражат қарастырылды. Бүгінгі таңда, құрылыс жұмыстары 85% аяқталып отыр.
Сонымен қатар, аудан тұрғындарын және жаңадан салынып жатқан нысандарды үздіксіз электр энергиясымен қамтамасыз ету үшін, 2022 жылдың қараша айында Сарыкемер ауылына қуаты 2х16000 кВт Вл 35кВ 35/10кВ екі тізбекті желілі подстанциясының құрылысы басталды. Құрылыс жұмыстары «АСБ Электромонтаж» ЖШС-і арқылы 855 945,0 мың теңгеге жүзеге асырылуда. Бүгінгі таңда құрылыс жұмыстары 85% аяқталды.
Сондай-ақ, баяндамашы өз сөзінде мәдениет пен білім беру саласындағы құрылыс жұмыстарының барысы, елді мекендерде инженерлік-инфрақұрылымды дамыту, ветеренария мен спорт салалары, 2022 және 2023 жылдары әзірленген жобалық - сметалық құжаттамалар, облыстық құрылыс басқармасымен бекітілген межелерді орындау, өз  беттерінше, рұқсатсыз құрылыс жүргізушілерді айқындау және оларға қолданылған шаралар туралы есеп берді. (Баяндама қосымша тігіледі).

Сұрақ. Жұманғали Құмғанбаев, аудандық Қоғамдық кеңес төрағасы:
- Биыл аудан орталығында көпқабатты тұрғын үйлер салынуда. Қуанышты жағдай. Осы салынып жатқан тұрғын үйлердің кәріз жүйесі мәселесін қалай шешіп жатырсыздар?

Жауап. Ербол Садыров, аудан әкімдігі сәулет, қалақұрылысы және құрылыс бөлімінің басшысы:
- Мұндағы құрылыс барысында кәріз жүйесі бір жоба аясында қаралған. Ал, газдандыру жүйесін Тараз қаласынан бері 11 шақырым тартып әкелінді. Жарық жүйесі Сарыкемер ауылы мен жаңадан салынып жатқан подстанциядан тартылады. 
Бастапқыда әр тұрғын үйге 1 кәріз жүйесі, 1 подстанция деп есептелген болатын. Кейіннен аудан әкімімен ақылдаса келе 10 тұрғын үйге сыйымдылығы 550 м3 (метр куб) қабылдайтын құрылғы қойылатын болады. Бұл құрылғы Алматы қаласынан келеді. Келісім шарт жасалған. 
Аталған құрылғы 10 тұрғын үйді де, жанындағы нысандарды да толық қамтамасыз ете алады. Кәріз құрылғысы кәріз суының барлығын өңдеп, 3-4 станциядан тұрады. Өңдеуден өткізілген кәріз суы техникалық суға айналып, канал арқылы егістікті суаруға жіберіледі.

Сұрақ. Жұманғали Құмғанбаев, аудандық Қоғамдық кеңес төрағасы:
- Бұл кәріз жүйесі сметада бар ма?

Жауап. Ербол Садыров, аудан әкімдігі сәулет, қалақұрылысы және құрылыс бөлімінің басшысы:
- Ия, бар. Мұның бәрін толық қараша айында аяқтауымыз қажет. Себебі, арғы айда осы 4 тұрғын үйлерді тапсыруымыз керек. Келер жылға 6 тұрғын үйдің құрылысын бастау жоспарланған. Мынау 4 тұрғын үй де құрастырмалы негізде тез тұрғызылып, бой көтеруде. Біздің жоспар бойынша қабырғалары (стена) газоблокпен көтерілуі керек еді. Дегенмен ол жоба жоғарыдан қолдау таппады.

Сұрақ. Жұманғали Құмғанбаев, аудандық Қоғамдық кеңес төрағасы:
- Қалған 6 тұрғын үй қай жерге салынады деп отырсыздар?

Жауап. Ербол Садыров, аудан әкімдігі сәулет, қалақұрылысы және құрылыс бөлімінің басшысы:
- 1 тұрғын үй осы салынып жатқан 4 тұрғын үйдің қасына түсетін болса, қалған 5 тұрғын үйлер соның артына қатарласа түсетін болады. Қалғандары шаруа қожалықтың жерін алдық қой, сол жерге бой көтереді. Ал, басқалары каналдың арғы бетіне салынады.

Сұрақ. Жұманғали Құмғанбаев, аудандық Қоғамдық кеңес төрағасы:
- Ендігі сұрағым, біз елді мекендерде халыққа жер телімдерін беру үшін инфрақұрылым жүргізіп жатырмыз ғой. Ауыз су да, жол да апарып жатырмыз. Неге ағын су баратын арықтар жүйесі есепке алынбаған?

Жауап. Ербол Садыров, аудан әкімдігі сәулет, қалақұрылысы және құрылыс бөлімінің басшысы:
- Бізде негізі бұл сұрақ туындаған. Мұны инфрақұрылымға кіргізуге болар еді. Оған лоток жүйесін жасау үшін жобаға қомақты қаражат керек. Одан бөлек, ағын су жүретін арық жүйесі елді мекендер түгілі аудан орталығының өзінде қарастырылмаған.
Біздегі қазіргі проблемалық мәселе туралы айта кетсем. Бүгінгі таңда, елді мекен тұрғындарына кезек реттілігіне қарай жер телімдерін беріп жатырмыз. Солардың ішінде, үш жыл мерзімі өтіп кеткен ауылдар бар әлі күнге құрылыс жұмыстарын жүргізбей жатқан. Халықты түсіну қиын. Жер бермейсің дейді, берілген жерге құрылыс салмайды, сатып жіберудің амалын іздейді. 
Қостөбе ауылында халыққа берілген жер телімдерінің (20 гектарға) 3 жыл мерзімі биыл аяқталады. Онда бар-жоғы 7-8 тұрғын үй ғана салынып отыр. Жетібай ауылындағы 10 гектар жер (алғашқы берілген) 80 пайызына тұрғын үй салынса, бергі жағындағы 50 гектар жерге (кейіннен берілген) бірде бір тұрғын үй салынбаған. 

Сұрақ. Жұманғали Құмғанбаев, аудандық Қоғамдық кеңес төрағасы:
- Ауыл, ауылдық округ әкімшіліктерінде жер теліміне кезек бар емес пе?

Жауап. Нүркен Өнетаева, Жалғызтөбе ауылдық округінің әкімі:
- Кезек бар. Мұндағы мәселе бір үйден бірнеше адам жер телімін алғаннан туындап отыр. 

Жауап. Ербол Садыров, аудан әкімдігі сәулет, қалақұрылысы және құрылыс бөлімінің басшысы:
- Керек десеңіз, жер телімін алған азаматтар жерге орналастыру жобасын жасатуға қаражат таппай жүр. Олар қайтіп үй салады сонда?
Тағы бір проблема – электр желілері кабельдерінің қолды болуы. Біз аудан әкімдігі тұрғын үй, коммуналдық шаруашылық-жолаушылар көлігі және автомобиль жолдары бөліміне нысанды өткізгенмен, оларда оның бәрін қадағалауға мүмкіндіктері жоқ. Ең болмаса, осы нысандарды ауыл, ауылдық округ әкімдері теңгеріміне өткізсе, жауапкершілік болар еді.

Сұрақ. Жұманғали Құмғанбаев, аудандық Қоғамдық кеңес төрағасы:
- Енді қандай жолы бар? Шешім бойынша жер телімінің 3 жылдық мерзімі біткен соң оны қайтып мемлекет меншігіне алып қоюға болмайды ма?

Жауап. Ербол Садыров, аудан әкімдігі сәулет, қалақұрылысы және құрылыс бөлімінің басшысы:
- Әрине, болады. Мерзімі аяқталған жер телімін алушылар қайтарулары керек. Ауыл әкімдерінің жеке азаматтармен 3 жыл мерзімге деген мәтінде келісім шарттары бар, соны бұзады. Жыл сайын жер телімінің иесіне хабарлама беріп, ескерту жасалады. 

Күн тәртібіндегі бірінші мәселе бойынша Қоғамдық кеңестің «Аграрлық саясат, ауылдық аумақтарды дамыту, табиғатты және жер ресурстарын пайдалану, техногендік үрдістер, кәсіпкерлікті қолдау, құрылыс, көлік және коммуналдық шаруашылық салаларын дамыту мәселелері» жөніндегі комиссиясының хатшысы Шахайхан Асанов қосымша баяндама жасады.

Комиссия мүшесі өз баяндамасында тапсырылған зерделеу жұмыстары бойынша төмендегі мәліметтер анықталғанын атап өтті. 
"Қазақстан Республикасының аумағында жылжымайтын мүлік объектілерінің мекенжайын айқындау" бойынша үстіміздегі жылдың 7 айында құрылыс бөлімінен 286 анықтама берілген. Аталған анықтамалар жеке және заңды тұлғаларға аудандық халыққа қызмет көрсету орталығы арқылы мемлекеттік көрсетілетін қызмет қағидасына сәйкес жүргізіліп отырған. Анықтамалардың барлығы мерзімінде және уақтылы әрі сапалы  орындалған. Берілген анықтамалардың 39 пайызы бекітілген мерзімнен ерте орындалған.
Құрылыс және реконструкция (қайта жоспарлау, қайта жабдықтау) жобаларын әзірлеу кезінде бастапқы материалдарды ұсыну-30 (АПЗ)берілген.Аталған қызмет жеке және заңды тұлғалар құрылыс жүргізуге жобалау сметалық құжаттама әзірлету кезінде берілетін құжат. Бұл қызмет электронды түрде Е-Лицензирование жүйесі арқылы жүргізіліп,заңнамаға сәйкес бекітіген 15 жұмыс күнінен кешіктірілмей орындалып отырған. 
Эскизді (эскиздік жобаны) келісуден өткізу бойынша үстіміздегі жылдың 7 айында 20 азаматтардың өтініші тіркелген. Бұл қызмет жеке тұрғын үй немесе кәсіпкерлік нысан құрылысына арналған жобасын келісуден өткізу қызмет түрі. Аталған қызмет Е-Лицензирование жүйесі арқылы 7 жұмыс күн ішінде кешіктірілмей орындалып отырған.	
"Объектілерді кейіннен кәдеге жарату (құрылыстарды бұзу) жөніндегі жұмыстар кешенін жүргізуге рұқсат беру". Аталған қызметке аудан бойынша бүгінгі күнге мүлдем өтініш келіп түспегенсебепті бұл мәселе құрылыс бөлімінде қаралмаған.2023 жылдың шілде айында қолданыстағы заң талаптарына сәйкес рұқсатсыз құжатсыз кәсіпкерлік құрылысын жүргізген 2 азамат анықталған. 
Байзақ ауданы бойынша 2013-2023 жылдары аралығында 18 ауылдық округіне қарасты 43 елді мекендердің бас жоспарлары (оңайтылған сызбалары) мен бөлшектеп жобалау жоспарлары әзірленіп, аудандық мәслихатпен бекітілген. Бүгінгі күнге аудан көлемінде салынып жатқан барлық құрылыс нысандары сол бас жоспарға сәйкес жүзеге асырылуда.Аудан аумағындағы елді мекендердегі тұрғын үйлердің, басқа да әлеуметтік ғимараттардың төтенше жағдайлар орын алған жағдайда олардың қауыпсіздігін сақтау бойынша құрылыс бөлімінде жұмыс жүргізілмеген.(Қосымша баяндама қоса тігіледі).

Ұсыныс. Қыдырәлі Оралов, аудандық Қоғамдық кеңес мүшесі:
- Менің ойымша жер беру мәселесін тоқтату керек. Мемлекеттің қаржысы бекер ысырап болуда. Кабель ұрланып, берілген жерге тұрғын үй салынбай жатса...

Жұманғали Құмғанбаев, аудандық Қоғамдық кеңес төрағасы:
- Осы ұсыныс бойынша ауыл, ауылдық округ әкімдерінің ойын тыңдасақ?

Ұсыныс. Сәуле Тлеуқұлова, Сарыкемер ауылдық округінің әкімі:
- Халқы тығыз орналасқан аудан орталығы болған соң маған жер телімі беріліп жатқан жоқ. Берілген жағдайда соғамыз деп айта аламын. Біз жергілікті мәслихатқа беріліп жатқан жер телімдерінің ең болмаса 10 пайызын біздегі (Сарыкемер) кезекте тұрған (6000-нан астам) азаматтарға беру туралы сұраныс бергенбіз. Сонда осы инфрақұрылымы жүргізілген елді мекендердегі жер телімінің 10 пайызын болса да игеретін едік. Ауыл әкімдері 3 жыл мерзімді күтпей-ақ тұрғын үйлер салынбаған жерлерді мемлекет меншігіне қайтара беруі керек деп есептеймін.

Жұманғали Құмғанбаев, аудандық Қоғамдық кеңес төрағасы:
- Осы мәселе бойынша ұсыныстарды жан жақты зерделеп, аудан басшысымен келісіп, шешімін табу жолдарын қарастыру керек.

Ұсыныс. Болат Ахметов, аудандық Қоғамдық кеңес мүшесі:
- Жаңа айтылған көпқабатты тұрғын үйлерге келетін кәріз жүйесі туралы мәселе көтерсем деп едім. Ол Сіздер айтқан құрылғыдан биотазалаудан өткізілген су ертең қыс мезгілінде қатып қалатын болады. Бұл мәселе әлі толық шешімін таппаған деп санаймын.

Дулат Жақыпбеков, аудан әкімінің орынбасары:
- Бұл мәселе шынымен де толық шешімін таппай отырғаны рас. Мұны алдағы уақытта ескеретін боламыз.

Төрағалық етуші:
· Күн тәртібіндегі бірінші мәселе бойынша басқа пікір білдіремін деушілер бар ма?   - Жоқ.
· Олай болса, күн тәртібіндегі бірінші мәселе бойынша Қазақстан Республикасы «Қоғамдық кеңестер туралы» Заңының 23-бабының талабы бойынша Қарар қабылдауымыз қажет. 
· Қарар жобасы қолдарыңызда бар. Қарар жобасына алып – қосарларыңыз бар ма? – Жоқ.

Байзақ аудандық Қоғамдық кеңесі күн тәртібіндегі бірінші мәселені талқылай келе, ҚАРАР ЕТЕДІ:
1. Байзақ ауданы әкімдігі сәулет, қалақұрылысы және құрылыс бөлімінің басшысы Садыров Ербол Қыдырәліұлының 2022 жылғы және 2023 жылғы 6 айдағы бөлімнің функционалдық қызметін атқарудағы есебі назарға алынсын.
2. Бөлімнің аудан өңіріндегі құрылыс жұмыстарын атқаруда жіберілген кемшіліктерін қалпына келтіру мақсатында, төмендегі іс-шараларды атқару ұсынылады:
а.Үлгілі, Аймантөбе елді мекеніндегі инженерлік-коммуникациялық инфрақұрылымын дамыту бойынша көше жолдары нысанының құрылыс жұмыстарындағы жолдың жоғарғы қабатына сметаға сәйкес (ПГС С-2) құм аралас қиыршық тастарды 15 сантиметр қалыңдықта төсеу жұмыстарын қалпына келтіру;
б. Осы елді мекендердегі жаңа жол құрылысы жиегіндегі ауыз су құбырларының тас шағалмен көміліп қалған құдықтарын тазалап, құдықтардың шойын қақпақтарын орнына қою жұмыстарын ұйымдастыру;
в. Суханбаев, Көптерек ауылдық округтері жерінде орналасқан «Беккер» шұңқырының құрылысын кестеге сәйкес аяқталмауына байланысты келісім шарт бойынша бүгінгі күнге анықталған айыппұл көлемі екі обьектіге 849,0 мың теңге көлемінде бюджетке өндіруді бақылау;
г. Әрбір құрылыс нысанындағы анықталған техникалық бақылаушы мердігердің жұмысын сапалы, жауапкершілікпен атқаруына талапты күшейту.

· Жоқ болса, Қарар жобасы негізінен бекітілсін деген кеңес мүшелері дауыс берулеріңізді сұранамын. 
· Кім қарсы? – Жоқ.Кім қалыс? – Жоқ. 
· Қарар жобасы бірауыздан бекітілді. 

Күн тәртібіндегі екінші мәселе бойынша сөз Қостөбе ауылдық округінің әкімі Қожабергенов Нұрғали Серікбайұлынаберілді.

Қостөбе ауылдық округінде жалпы 1369 аула, 7926 тұрғын (оның ішінде, Талас - Қостөбе ауылдары және Талас стансасы) бар.Округ аумағында  екі мектеп, екі балабақша, бір дәрігерлік амбулатория және екі фельшерлік пункті жұмыс атқаруда, бір ауылдық клуб, музыкалық мектеп, екі ауылдық кітапхана халыққа қызмет етуде. 
Жалпы, ауылдық округке 2019 жылы «Жамбыл облысы тұрғындарының әлеуметтік  тұрмысын жақсарту» пилоттық жобасы еніп, 256 азамат бұл жобаға қатысып 2,5 пайыздық несие алып өздерінің жеке кәсібін ашқан. Соның нәтижесінде округте жұмыссыздық денгейі төмендеген. 
Ағымдағы жылы 105 азаматқа мемлекеттік «Еңбек», 35 жасқа дейін жастарға берілетін 2,5 пайыздық несие, жеңілдетілген 6 пайыздық несие, қайтарымсыз гранттарға және т.б. бағдарламаларға насихаттау жұмыстары жүргізіліп, аталған жұмыстар өз нәтижесін беруде.Мемлекеттік  жеңілдетілген 6% несие алушылар – 13 азамат, жалпы сомасы – 45 млн. теңге, 35 жасқа дейін берілетін 2,5 пайыздық жеңілдетілген несиені алуға – 4 азамат өтінім білдірген, жалпы сомасы – 20 млн. теңге өтінімдері қаралымда. 
Қостөбе ауылдық округі тұрғындары негізі ауыл шаруашылықпен айналысады. Жалпы ауыл шаруашылығындағы жер көлемі 2858 гектар болса соның ішіндегі суармалы 1663 гектар қалғаны жайылым жерлер. Ауыл шаруашылық кооперативі және 166 шаруақожалығы бар. 2023 жылға 100 гектар бидай, 150 гектар жаздық арпа, 140 гектар қант қызылшасы, 160 гектар дәндік жүгері, 563 гектар көкеніс болса 535 гектар көпжылдық шөп. Жыл басынан бері көктемгі дала жұмыстарына жеңілдетілген дизель отынын алуға ниет білдірген 1 АШӨК, 3 ШҚ өтінімдері қабылданып, 19 тонна дизель отынымен қамтамасыз етілген.(Баяндама қосымша тігіледі).

Сұрақ. Қыдырәлі Оралов, аудандық Қоғамдық кеңес мүшесі:
- Баяндамада айтылғандай, көлік салығын игеру жөнінде орындалмау себептері неде?

Нұрғали Қожабергенов, Қостөбе ауылдық округінің әкімі:
- 1 қаңтарға 2 млн. 646 мың теңге, ал, ағымдағы жылғы 6 қыркүйекке 3 млн. 419 мың теңге берешек сомасы қайтарылған. Белгілі себептерге байланысты берешектерді өндіру жұмысында кемшіліктер бар.

Күн тәртібіндегі екінші мәселе бойынша Қоғамдық кеңестің «Әлеуметтік - мәдени, білім беру, спорт, денсаулық сақтау салалары және қоғамдық, үкіметтік емес ұйымдармен байланыс мәселелері» жөніндегі комиссиясының хатшысы Жарқынбек Айтқұлов қосымша баяндама жасады.

Қостөбе ауылдық округі бойынша 2022 жылы көрсетілген мемлекеттік қызметтер және оларды жетілдіру бағытында атқарылып жатқан іс-шараларға зерделеу жүргізілді.
2022 жылы ауыл округі әкімімен Қазақстан Республикасының 2015-2025 жылдарға арналған сыбайлас жемқорлыққа қарсы стратегиясын іске асыру және көлеңкелі экономикаға қарсы іс-қимыл жөніндегі 2020-2022 жылдарға арналған іс-шаралар жоспарын жүзеге асыру, округ әкімшілігінде сыбайлас жемқорлыққа қарсы күрес мәселелері жөніндегі, Мемлекеттік қызметшілер арасында «Сыбайлас жемқорлыққа қарсы күрес» Заңын түсіндіру, бірінші басшылардың жауапкершілігі туралы семинар, лекциялар өткізу, құқықтық оқытуды ұйымдастыру, сыбайлас жемқорлыққа төзбеушілікті қалыптастыруға бағытталған жадынама әзірлеу және тарату, әлеуметтік желілер арқылы тарату, Сыбайлас жемқорлыққа қарсы жүргізіліп жатқан жұмыстар туралы аудандық газетке материалдар жариялау жөніндегі іс-шара жоспары  және құқық бұзушылықтардың алдын алу және құқықтық тәртіпті қамтамасыз ету жөніндегі жоспары бектілген. Бірақ, осы бекітілген іс-шара жоспары округте орындалмағаны орын алып отыр.
Қостөбе ауылдық округі бойынша барлығы 196 шаруа қожалықтары тіркелген, осыған қарамастан округ бойынша жыл сайын округтегі 9 шаруа қожалығы жеңілдетілген дизель отынын алып отыр. Бірақ, қалған шаруа қожалықтарының жер көлемі аз болғандықтан, дизель отынын алуға ниет білдірмеуінен болып отыр. Сонымен қатар, Қостөбе ауылдық округі бойынша 2021 жылдан бері жеке тұлғалардың көлік салығы бойынша берешек сомалар 4263,4 мың теңге болып қалыптасқан. Бүгінгі күнге 885,0 мың теңгесі қайтарылып, берешек қаржы 3378,4 мың теңгені құрап отыр. Ауылдық округ тарапынан Қазақстан Республикасының «Әкімшілік құқық бұзушылық туралы» Кодексінің 493-бабына сәйкес жұмыстар атқару керек, алайда бүгінгі күнге округ қызметкерлері тарапынан берешек сомаларды қайтару және осы 493 бапқа сәйкес жұмыстар жүргізілмеуде.(Қосымша баяндама қоса тігіледі).

Жұманғали Құмғанбаев, аудандық Қоғамдық кеңес төрағасы:
- Қаржының игерілмеуі, яғни, берешек сомаларға байланысты аталған мәселені қарастыру жөнінде кірістер басқармасынан келіп отырған өкілдерді тыңдасақ?

Ғабит Саяқов, кірістер басқармасы басшысының орынбасары:
- Бұл мәселе жылдан жылға көтеріліп келеді. Қайтыс болған, басқа мемлекетке немесе өңірге қоныс аударған азаматтарға түгендеу жұмыстарын жүргізу керек. Тұрғын үй мен көлік салығы бойынша бізге көп мәлімет келеді. Азаматтардың тұрғылықты жерін анықтап, салық берешектерін сол мекен жайға ауыстыру жұмыстарын жүргізу қажет.

Сұрақ. Жұманғали Құмғанбаев, аудандық Қоғамдық кеңес төрағасы:
- Кімдер жүргізуі керек бұл жұмыстарды?

Жауап. Ғабит Саяқов, кірістер басқармасы басшысының орынбасары:
- Әрине, ауыл, ауылдық округ әкімшіліктері жүргізулері тиіс.

Сұрақ. Жұманғали Құмғанбаев, аудандық Қоғамдық кеңес төрағасы:
- Біз жүргізген зерделеу жұмыстары барысында ауыл, ауылдық округ әкімшіліктерінде қарызы бар азаматты анықтау үшін ешқандай есеп жоқ, яғни,салық төлеушілер туралы базадан ақпарат ала алмайды. Базаны неге ауылдық округ әкімшіліктеріне беруге болмайды?

Жауап. Ғабит Саяқов, кірістер басқармасы басшысының орынбасары:
- Сарыкемер ауылдық округі әкімшілігіне біз базаны бергенбіз. База болғанда бізде де нақты база жоқ. Тек мәлімет ретінде ішкі істер органынан келген ақпаратты ғана бере аламыз. Жұмыс жүргізу қажет деп жатса, біз әрбір ауыл, ауылдық округке мәліметтерді бере аламыз.

Сұрақ. Жұманғали Құмғанбаев, аудандық Қоғамдық кеңес төрағасы:
- Осы жағдайды біліп отырсаңыздар аудан әкіміне шығып, бұл мәселені оңтайлы шешуге болады ғой?

Жауап. Ғабит Саяқов, кірістер басқармасы басшысының орынбасары:
- Бұл мәселе бойынша тиісті аудан басшылығына хат жолдағанбыз. Аппарат кеңесінде де тәртіптік шара қолдану туралы ұсыныс та айтылған. Бүгінге дейін ауылдық округ әкімшіліктері тарапынан толық мәліметтер түсіп жатқан жоқ. Осы мәселені бүгінгі кеңес отырысы хаттамасына тіркеуді ұсынамын. Әр ауылдық округ өз бюджетін жоспарлап отырады ғой, берешек соманы да сол жоспарға қосу керек.

Сұрақ. Жұмабек Шайхиев, Сазтерек ауылдық округінің әкімі:
- Біздің ауылдық округте те осындай жағдай орын алып отыр. Ауылдың тұрғынынан (ауылда тіркеуде, өзі басқа қалада тұратын) қанша жылдан бері берешек қарызды өндіре алмай жүрміз?

Жауап. Қаламқас Алғазиева, кірістер басқармасының әкімшіліктендіру бөлімінің басшысы:
- Бұл жерде негізгі мәселе – еліміз бойынша халыққа қызмет көрсету (ЦОН) орталықтарындағы ақпараттар жүйесіндегі (сбой система) қателіктерден туындап отыр. 

Төрағалық етуші:
· Күн тәртібіндегі екінші мәселе бойынша пікір білдіремін деушілер бар ма?   - Жоқ.
· Олай болса, күн тәртібіндегі екінші мәселе бойынша Қазақстан Республикасы «Қоғамдық кеңестер туралы» Заңының 23-бабының талабы бойынша Қарар қабылдауымыз қажет. 
· Қарар жобасы қолдарыңызда бар. Қарар жобасына алып – қосарларыңыз бар ма? – Жоқ.

Күн тәртібіндегі екінші мәселені талқылай келе, аудандық Қоғамдық кеңес ҚАРАР ЕТЕДІ:
1. Қостөбе ауылдық округі бойынша «2022 жылға функционалдық міндеттер бойынша атқарылған іс-шаралар» туралы Қостөбе ауылдық округінің әкімі Қожабергенов Нұрғали Серікбайұлының есебі назарға алынсын.
2.Қостөбе ауылдық округінің әкімшілігіне төмендегі іс-шараларды ұйымдастыру ұсынылады: 
1. Ауылдық округте берілген учаскелердің нысаналы мақсатсыз пайдалануына жол бермеу.
2. Қазақстан Республикасының 2015-2025 жылдарға арналған сыбайлас жемқорлыққа қарсы стратегиясын іске асыру бойынша округ әкімімен бекітілген іс-шара және құқық бұзушылықтардың алдын алу және құқықтық тәртіпті қамтамасыз ету жөніндегі жоспарының орындалуын қамтамасыз ету.
3. Ауылдық округте 2021 жылдан бері жеке тұлғалардың көлік салығы бойынша берешек сомаларды қайтару  жұмыстарын  ұйымдастыру және салық төлеушілер туралы мәліметті ауыл округінің базасына енгізу.

· Қарар жобасы негізінен бекітілсін деген кеңес мүшелері дауыс берулеріңізді сұранамын. 
· Кім қарсы? – Жоқ.Кім қалыс? – Жоқ. 
· Қарар жобасы бірауыздан бекітілді. 

Күн тәртібіндегі үшінші мәселе бойынша сөз Қызыл жұлдыз ауылдық округінің әкімі Мадешов Дәуренбек Сейтқадырұлынаберілді.
	
Ауылдық округте 952 отбасында 6320 адам тұрады. Округ аумағында1 мектеп, 1 ауылдық клуб, 1 кітапхана,1 дәрігерлік амбулатория, 4 балабақша, 1 шағын орталық, 1 пошта, 1 мешіт, 20 сауда орындары 2 көлік жөндеу орталығы 2 көлік жуу орындары және  3 шаштараз тұрғындарға қызмет етеді.
[bookmark: _Hlk103760627]Қызыл жұлдыз ауылдық округі әкімі аппаратына 2022 жылға11 өтініш түссе, 2023 жылдың 26 өтініш түсті. Өтініш иелеріне уақытында сапалы жауап берілді. Ауылдық округ әкімінің жеке қабылдауында 2022 жылға 50 адам болса, 2023 жылы 76 адам болып тиісті мамандарға тапсырма беріліп азаматтардың өтінішін қанағаттандыру бойынша аудан әкімдігінің бөлімдерімен жұмыстар жүргізілді.
[bookmark: _Hlk103759043][bookmark: _Hlk103761174]2022 жылда  «Атаулы әлеуметтік көмек» бағдарламасы бойынша - 13 отбасындағы 75 адамға  тағайындалды. Биыл да сол отбасылар алуда.2022 жылдың І тоқсанында кепілдендірілген әлеуметтік пакет 13 отбасынаберілді.«Бизнестің жол картасы - 2025» бизнесті қолдау мен дамытудың мемлекеттік бағдарламасы аясында, «Пайыздық ставкаларды субсидиялау» бойынша 1 жоба 2,5 млн. теңге несие алды. 
Қызыл жұлдыз ауылдық округі бойынша 2022 жылы жеке қаржыландыру жоспарына сәйкес барлығы 57086,0 мың теңге қарастырылып,оның ішінде  әкім аппаратының жұмысын қамтамасыз етуге 49320,0 мың теңге, көше жарығына 5133,0 мың теңге, ауылдың санитариясын қамтамасыз етуге 350,0 мың теңге, абаттандыру және көгалдандыру үшін 1415,0 мың теңге, ауыл көшелерін қардан тазалап қар себу жұмыстарына 348,0 мың теңге, мекемеге компьютерлік алуға және антивурус бағдарламасын қоюға 520,0 мың теңге бөлініп, толық игерілді.
2023жылдың 6 айына 33164,0 мың теңге қарастырылып, оның ішінде, аппараттың қызметін қамтамасыз етуге 30595,0 мың теңге, мемлекеттік қызметшілерге 2021-2022 жылдарға бонустар төлеуге 6200,0 мың теңге, көше жарығына ақы төлеуге және электр шамдарын сатып алуға 1619,0 мың теңге, санитариялық жұмыстарға 150,0 мың теңге, абаттандыру және көгалдандыру жұмыстарына 700,0 мың теңге, қыс айларында қар тазалау жұмыстарына 100,0 мың теңге бөлініп, толық игерілді.(Баяндама қосымша тігіледі).

Күн тәртібіндегі үшінші мәселе бойынша Қоғамдық кеңестің «Бюджет, қаржы және жергілікті өзін-өзі басқаруды дамыту, қоғамдық құқықтық тәртіпті сақтау, азаматтардың құқықтарын қорғау және сыбайлас жемқорлыққа қарсы іс – әрекеттер» жөніндегі комиссиясының төрайымы Шолпан Байтақова қосымша баяндама жасады. 

Ауылдық округте кіріс - шығыс құжаттары уақытылы тіркеліп, онда көрсетілген мәселелер орындаушы азаматтарға тапсырылып отырған. 2022 жылыға кіріс – 335, шығыс – 418 құжат. Есепті мерзім ішінде ауылдық округ әкімі аппараты тарапынан 4 мемлекеттік қызмет көрсетілген. Оның ішінде, 4-еуі жердің нысаналы мақсатын өзгертуге шешім берілген.2022 жылы округ әкімі 50 азаматты қабылдап,заң аясында түсіндіру жұмыстарын жүргізіп, мәселелерінің шешілулеріне тікелей ықпал еткен.
Әкімшілік ғимаратының ішінде қызмет алушыларға қандай мемлекеттік қызмет көрсетілетіндігін білдіретін тақтайшалар орнатылған. Осы тақтайшаларға көрсетілген қызмет түрлері ілінеті көрсетілген. Мүмкіндігі шектеулі азаматтарғада барлық жағдай жасалған, пандус,тактильді тақта, қоңырау орнатылған. 
Округ әкімдігі мемлекеттік қызмет көрсетуді тисіті деңгейде атқаруда. Тұрғындар тарапынан шағымдану фактілері орын алмаған. Мемлкеттік қызмет көрсетудің мерзімдерінің бұзылу фактілері жоқ. Округте жер учаскесін алу кезегі электронды түрде жүзеге асуда. Алайда,соңғы 10 жыл ішінде бір де бір жер учаскесі тапшылыққа байланысты берілмеген. Бүгінгі күнде тек жер учаскелерініңнысаналымақсатынөзгертугешешім беру жұмыстары ғана жүргізілуде.
Сыбайлас жемқорлыққа қарсы іс-қимыл шаралары тиісті деңгейді ұйымдыстырылған. Ауылдық округте сыбайлас жемқорлыққа қарсы «Сенім телефоны», «Бірыңғай байланыс орталығы», «Пара беру – еркіндігің мен болашағыңды жояды» атты баннерлер мен флаерлер пайдалануда. Ауылдық округтегі мекеме басшылары мен әкім аппаратының қызметкерлері арасында сыбайлас жемқорлыққа қарсы күрес заңнамаларын сақтау туралы аппарат жиналыстарында, оқыту семинарларында тұрақты түрде жүргізіліп отыр. (Қосымша баяндама қоса тігіледі).

Мәлімет. Дәуренбек Мадешов, Қызыл жұлдыз ауылдық округінің әкімі:
- Ауылдық округ тұрғындарына жер теліміне кезекке қойылғанымен бізде ондай мүмкіндіктер жоқ. Керек десеңіз, ветеринария бекетін соғатын бес сотық жер тауып бере алмай отырмыз. Сонымен қатар, өзімізде қайтыс болғандарды жерлейтін бейіт те толды. Тараз қаласы әкімдігіне хат жолдап жатырмыз. Әлі күнге бейітке жер ала алмай отырмыз. 

Ескерту. Жұманғали Құмғанбаев, аудандық Қоғамдық кеңестің төрағасы:
- Қазақстан Республикасының «Жергілікті өзін өзі басқару» Заңына сәйкес, ауылдық округтен Қауымдастық құрдыңыздар. Жиналыс жасаған сайын төраға сайлай бермей, 3 жылға тағайындау керек. Барлық ауыл, ауылдық округ әкімдері осыны назарға алып, алдағы уақытта білгендеріңіз жөн. Қоғамдық жұмысты жандандыру керек. Қызыл жұлдыз ауылдық округі Сіздерге бұл ескерту деп қабылдаңыз.

Төрағалық етуші:
· Күн тәртібіндегі үшінші мәселе бойынша пікір білдіремін деушілер бар ма?   - Жоқ.
· Олай болса, күн тәртібіндегі үшінші мәселе бойынша Қазақстан Республикасы «Қоғамдық кеңестер туралы» Заңының 23-бабының талабы бойынша Қарар қабылдауымыз қажет. 
· Қарар жобасы қолдарыңызда бар. Қарар жобасына алып – қосарларыңыз бар ма? – Жоқ.

Күн тәртібіндегі үшінші мәселені талқылай келе, аудандық Қоғамдық кеңес ҚАРАР ЕТЕДІ:
1. «2022 жылға функционалдық міндеттер бойынша атқарылған іс-шаралар» туралы Қызыл жұлдыз ауылдық округінің әкімі Мадешов Дәуренбек Сейтқадырұлының есебі назарға алынсын.
2. Қызыл жұлдыз ауылдық округінің әкімшілігіне төмендегі іс-шараларды ұйымдастыру ұсынылады: 
1.Ауылдық округ әкімі аппаратының өткізілген іс-шаралары мен мәжілістердің,отырыстардың хаттамаларын толық рәсімдеп, жинақтау.
2. Мекеменің жинақ папкаларын іс-құжаттар номенклатурасына сәйкес жинақтау.
3. Мемлекеттік қызмет көрсету бойынша ақпараттық тақтайшаны жаңарту.
4. Ауылдық округте 2021 жылдан бері жеке тұлғалардың көлік салығы бойынша берешек сомаларды қайтару  жұмыстарын  ұйымдастыру және салық төлеушілер туралы мәліметті ауыл округінің базасына енгізу.

· Қарар жобасы негізінен бекітілсін деген кеңес мүшелері дауыс берулеріңізді сұранамын. 
· Кім қарсы? – Жоқ.Кім қалыс? – Жоқ. 
· Қарар жобасы бірауыздан бекітілді. 

Төрағалық етуші:
         - Құрметті кеңес мүшелері! 
- Күн тәртібіндегі төртінші мәселе бойынша «Жаңа тағайындалған аудандық Қоғамдық кеңестің мүшелері туралы» қаралғалы отыр.
2023 жылғы 21 маусымда өткізілген Қоғамдық кеңес отырысының №2 хаттамасының негізінде өкілеттіліктері тоқтатылған Қоғамдық кеңес мүшелерінің орнына жұмысшы топ сараптамасымен өз өтініштері негізінде Қоғамдық кеңестің мүшелері Асанов ШахайханОрымбақұлы, Ахметов Болат Мұхашұлы, Нұрбаев Өсер Әбдіжәлілұлы конкурстық комиссия шешімімен тағайындалған болатын.
       Ендігі кезекте Қоғамдық кеңестің комиссия мүшелерінің құрамына осы жаңа тағайындалған кеңес мүшелерін бекітіп, комиссия мүшелерін қайта жасақтауымыз керек.

Төрағалық етуші:
· Күн тәртібіндегі төртінші мәселе бойынша пікір білдіремін деушілер бар ма?   - Жоқ.
· Олай болса, күн тәртібіндегі төртінші мәселе бойынша Қазақстан Республикасы «Қоғамдық кеңестер туралы» Заңының 23-бабының талабы бойынша Қарар қабылдауымыз қажет. Қарар жобасы қолдарыңызда бар. Қарар жобасына алып – қосарларыңыз бар ма? – Жоқ.

Күн тәртібіндегі төртінші мәселені талқылай келе, аудандық Қоғамдық кеңес ҚАРАР ЕТЕДІ:
1. Қоғамдық кеңестің «Аграрлық саясат, ауылдық аумақтарды дамыту, табиғатты және жер ресурстарын пайдалану, техногендік үрдістер, кәсіпкерлікті қолдау, құрылыс, көлік және коммуналдық шаруашылық салаларын дамыту мәселелері» жөніндегі комиссиясының төрағалығынан Ермеков Серік өз өтініші бойынша босатылып, комиссия төрағалығына Асанов Шахайхан Орымбақұлы;
- Қоғамдық кеңестің «Аграрлық саясат, ауылдық аумақтарды дамыту, табиғатты және жер ресурстарын пайдалану, техногендік үрдістер, кәсіпкерлікті қолдау, құрылыс, көлік және коммуналдық шаруашылық салаларын дамыту мәселелері» жөніндегі комиссиясының хатшылығына Жақсымбетов Бауыржан Пәрмешұлы сайлансын.
2. Қоғамдық кеңестің «Әлеуметтік - мәдени, білім беру, спорт, денсаулық сақтау салалары және қоғамдық, үкіметтік емес ұйымдармен байланыс мәселелері» жөніндегі комиссиясының төрағалығына Айтқұлов Жарқынбек Әбдіманапұлы;
- Қоғамдық кеңестің «Әлеуметтік - мәдени, білім беру, спорт, денсаулық сақтау салалары және қоғамдық, үкіметтік емес ұйымдармен байланыс мәселелері» жөніндегі комиссиясының хатшылығына Ешеева Гульсун Алиевна;
- Қоғамдық кеңестің «Әлеуметтік - мәдени, білім беру, спорт, денсаулық сақтау салалары және қоғамдық, үкіметтік емес ұйымдармен байланыс мәселелері» жөніндегі комиссиясының мүшелері болып Нұрбаев Өсер Әбдіжәлілұлы мен Ахметов Болат Мұхашұлы сайлансын.

Жиында күн тәртібіне шығарылған мәселелерге байланысты кеңес мүшелері Қарар қабылдаған соң, кеңес төрағасы Жұманғали Құмғанбаев қорытынды жасады. 

Құрметті кеңес мүшелері!
· Отырыстың  күн тәртібіне енгізілген мәселелер толығымен талқыланып бітті. Кеңес отырысына байланысты ұсыныс - ескертпелеріңіз бар ма? - Жоқ. 
· Анықтама бергісі келетіндер бар ма? - Жоқ.
· Осымен Қоғамдық кеңестің отырысын жабық деп жариялаймын.

Қоғамдық кеңес төрағасы:                       Ж. Құмғанбаев

Хатшысы:            Г. Шубекова
